
8 ақпаннан бастап Бас санитардың 
жаңа қаулысы қабылданды. Қаулы 
халық арасында ауа тамшылары 
арқылы бері летін инфекциялық ау
рулардың (қызыл ша, COVID19, тұ
мау және басқа да жіті респираторлық 
вирустық инфекциялар) таралуының 
ал дын алу мақсатында қа былданған. 
Осылайша барлық өңірге медициналық 
ұйымдарда персонал мен келушілердің 
медициналық бетперде та ғуын және 
антисептиктердің болуын қам тамасыз 
ету тапсырылды.

Үш жыл бойы короновируспен күре
сіп, басымызға тигесін бе, атын естісек, 
қорқатындай жағдайға жеттік. Қаншама 
адам жұқтырып, вакцина алмаудың 
сал дарынан көптеген адам көз жұмды. 
Қа зір медицина қызметкерлерінің ай
туын ша, сол қауіпті қайта тудырмас 
үшін ба  сынан күтінген жөн. 

Мамандар халық ара сында жұқпалы 
ауруға қарсы екпе ал мағандарды екпе 
алу ға шақырады. Се бебі коронавирусты 
жұқ тырғандардың басым бөлігі оған 
қарсы вак цина салдыр мағаны белгілі 
болды. 

Аймақта да эпидемиологиялық 
ахуал   дың тұрақсыздығы байқалады, 
демек ви рус   тық инфекцияның таралуы 
айқын сезі луде. Былтыр өңірде 
коронавирус инфек циясын жұқтырудың 
118 дерегі анықталған. Оның 47сі – 
14 жасқа дейінгі балалар. Ал биыл 
жыл басынан бері аймақта 37 дерек 
тіркелген. Оның ішінде 2 дерек Жалағаш 
ауданына тиесілі. Оның 27сі қаңтар 
айында анықталған. Ал ақпан айында 
ол 10 жағдайды құрады. Басым бөлігі 
ауру симптомымен анықталған. 

Одан бөлек өңірде тұмау мен қызыл
ша індеті бойынша да ахуал алаң да тар
лықтай.

Облыс аумағында тіркелген коро
на   вирус инфекциясының көп мөлшері, 
яғни 94 пайызы Қызылорда қаласының 
үлесінде. Ал аймақта ЖР ВИдың 16 
514 жағдайы есепке алын ған, оның 65,3 
пайызы 14 жасқа дейінгі ба лалардан 
байқалып отыр. Бүгінге дейін тұмаудың 
78 дерегі тіркелді. Қазір эпидемиялық 
ахуалды тұрақтандыру бағытында 
нақты шаралар жүргізіліп жатыр.

Жалпы халық арасында ауатам
шылары арқылы берілетін инфек
ция  лық аурулардың ушығып тұрғаны 
жасырын емес. Соның ішінде қызылша, 
коронавирус инфекциясы, тұмау және 
басқа да жіті респираторлық вирус тық 
инфекциялардың таралуын болдыр мау 
мақсатында Бас санита р тарапынан 
Қаулы қа был данып, соған сәйкес халық 

көп жи налатын орындарда, көліктің 
барлық түр  лерінде медициналық 
немесе мата дан тігілген маскаларды 
пайда ла нуға ұсы ным берілді. Сонымен 
қатар ме ди ци налық ұйымдарда анти
сеп тик тердің бо луы, маскамен кіріп
шығу енгізілді. Со ған орай жеке бас 
гигиенасын сақ тау, үйжайларда 
ылғалды тазалық жұ мыс тарын жиі 
жүргізу, әлеуметтік қа шықтықты сақ
тау, салауатты өмір сал тын ұстанып, 
дә рігерлердің кеңес ін жауапкершілікпен 
орын дау шараларына баса мән беріліп 
отыр. 

Айта кетейік, COVID19 екі жыл 
бұрын дүниені дүр сілкіндірген. Зер 
салсақ, дерт тің тарихы ұзақ, құрығы 
ұзын, зар дабы зор. Жаһанды жайла
ған алғашқы вирус болмағанымен, әлем 
тарихындағы алпауыт індеттің сана
тына енді. Әлемге кең тараған коро
навирустың салдары сананы сілкіп, 

талай істі тұралатты. Адамзат аурумен 
алысып, вируспен күресті. Тұтастай 
алғанда, зияны шар пымаған қала, сан 
соқтырмаған сала қалмады. Алайда 
адамның асқан ақылойы індеттің 
өршуін тежеп, таралу қарқынын 
бәсеңдетуге барын салғанын да көзіміз 
көрді. Бір емес, екі айналып соққан 
коронавирустың сұрапыл күші, әлем 
елдеріне тигізген қайғықасіретінен 
бөлек, әсіресе жап пай экономиканы 
тежеп тастады.

Аудандағы мамандармен тілдес кені
міз де әзірге ахуалдың тұрақтылығын 
айт ты. Бірақ Бас санитардың қаулысын 
қаперден шығармауға кеңес берді. 
Демек алаңдауға негіз бар. Сондықтан 
мейлінше мамандар кеңесі қаперде 
болғаны абзал. 

Ақнұр АЛТЫНБЕК

Дерт қайта дендеді
 Бір апта ішінде 

республикада COVID-19+ 
инфекциясының 144 жағдайы 
және COVID-1 инфекциясының 
11 жағдайы тіркелген. Бұл  
короновирустың 26 пайызға 
өскенін көрсетеді. Жаңа 
жағдайлардың да ең көп саны 
тіркелген. Осыған байланысты 
маска режимі қайта еніп, адам 
көп жиналатын жер лерде 
бетпердемен жүру міндеттелді.

Өткен аптаның жұмасынан бастап 
112ден келетін хабарламалардың 
саны артты. Оның барлығы дерлік 
Қы  зы лорда облысында күтілетін жел   
дің жылдамдығы мен қатты аяз ға 
қатысты. Енді ғана күн жылып, көк тем 
жақындадыау дегенде аяз күшіне 
мінді. Тіп ті синоптиктердің бол  жа уын
ша, Қа зақстанның кейбір ау ма ғында 
ал  да  ғы 3 күнде 45 градус қа дейін күн 
суы тады.

Алдағы күндері еліміздің солтүстік 
және шы ғыс облыстарында ауа тем
пе ра турасы түнде 3038, күндіз 20
28қа дейін суытады. Рес публи ка ның 

оңтүстікшығысында түнде 1525, 
тауларда 3035, күндіз 1025 гра
дусқа дейін төмендейді деп күтілу де.

Жұма күні  ауа райы 20 гра
дусқа дейін төмендегесін мек теп 
оқу шыларының барлығы қашық тан 
оқуға көшті. Аяқасты айтылған бұл 
хабарға оқушы лардың да еті үйреніп 
кеткендей. Себебі бұндай хабарлар 
мектеп тарапынан кешке ғана ескер
тілетін көрінеді. Ал кешеден бері тек 
бастауыш сынып оқушылары ғана 
қашықтан оқып жатыр, ертең қалай 
болатыны әзірге беймәлім. Себебі 
ауа райының күрт өзгеруі нақты ше

шімге жауап болмай тұр. 
Қазір ауа райының қолайсыз ды

ғы на байланысты облыста бірінші 
ауы сымдағы 14 сыныптар қашықтан 
оқу ға ауыс ты. Олай болатындай реті 
бар. Себебі ауа температурасы 20 
градустан төмен және желдің жыл 
да мдығы секундына 20 метр немесе 
одан қатты болған жағдайда бас
тауыш сыныптар онлайн білім алу 
режиміне көшеді. Сондайақ ауа тем 
пературасының 25 градусқа де йін 
төмендеуіне байланысты екін ші ауы
сымдағы 19 сынып оқу шы лары да 
қа шық тан оқуға ауыс ады. 

Жалпы ауданда 428 сынып, 7063 
оқушы бар. Оның 160ы – бастауыш 
сынып, 208і – ортаңғы буын және 
60ы – 1011 сыныптар. Олардың 
барлығы бір мезетте онлайн режимге 
өткенде кенттегі интернет желісінің 
ахуалы қандай болмақ? 

Ақпанның аязы қатты

Қазақстанның барлық аймағында ауа райының 
қолайсыздығы байқалады. Соның әсерінен 7 облыстағы 
республикалық маңызы бар 8 автожолда қолданылатын 
көлік қозғалысына шектеу енгізілді, сонымен қатар оқушылар 
қашықтан оқу режиміне көшті. 

Иә, қашықтан оқыту кімге болса 
да оңай емес. Оның мәнісін карантин 
уақытында ұққанбыз. Интернеттен 
бөлек оқушының тақырыпты түсі нуі, 
арнайы платформаға кіру жағ дайы 
қарастырылмаған. Мектеп мұға лім
дері қашықтан оқыту мүлде ұна
май тындығын, бірақ күн суық тығына 
байланысты онлайн режимге көшу 
тиімді шешім екенін айтады.

Сонымен қатар ауа райының қо
лай сыздығына байланысты 8 облыс 
тағы республикалық маңызға ие 9 тас 
жолда көлік қозғалысы шек телді. Атап 
айтқанда, Абай облысында «Омбы
Майқапшағай» учаскесі барлық көлік 
түрі үшін жабық. «АлматыТашкент
Термез» тасжолының Жамбыл және 
Алматы облысындағы, «Жезқазған
Петропавл» учаскесінің Ұлытау мен 
Қостанай өңіріндегі жол бөлігінде 
көлік қозғалысы шектелді. Сонымен 
қатар Жетісу облысындағы «Үшарал
Достық» жолы да жабылды. Ал 
Алматы өңірінде «АлмаТау» туристік 
базасына апарар жолда жүк және 
қоғамдық көліктердің қатынауына 
уақытша тыйым салынған. Тас 
жол дарды қардан тазартуға 287 
техника мен 500ге жуық адам 
жұмылдырылған. Ауа райының қо
лай  сыздығына байланысты құтқа
рушылар қазақстандықтарға алыс 
сапарға шықпауға кеңес береді.

Айта кетейік, 9 ақпан күні ауа ра йы 
қолайсыздығына байланысты «Ба 
тыс Еуропа – Батыс Қытай» ха лы қ
ара лық автожолы жабылып, үлкен 
жолдың аудан аумағындағы тұсында 
орналасқан «Достық» ке ше нін де 600
ге жуық жолаушы тұ рақтады. Оларға 
аудан әкімдігі мен жақын орналасқан 
ауыл тұрғындары, аудан кәсіпкерлері 
тарапынан қа жет  ті сусындар мен 
азықтүлік тара тылды. 

Аяздың күшіне мінуі халықты да 
әбігерге салды. Алайда бастысы, 
ауа райына қатысты үсік шалғандар, 
зардап шек кендер, жалпы адам шы
ғыны анық талмады. Десе де сақтан
сақ, сақтайтыны қаперде болсын.   

Ақнұр БОЛАТҚЫЗЫ

Жастарды қолдауды мақсат еткен жоба еліміздегі 20 
аймақты қамтиды. Грант беру бәсекесінде басымдық NEET 
санатындағы, яғни экономикалық, әлеуметтік немесе саяси 
факторларға байланысты жұмыс істемейтін, оқымайтын 
жастарға беріледі. Жобаның егжейтегжейін орталық 
коммуникациялар қызметінде өткен брифингте Мәдениет және 
ақпарат министрлігі Жастар және отбасы істері комитетінің 
төрағасы Қайрат Қамбаров түсіндірді. 

– 2022 жылдан бері жастарды жергілікті қоғамдастық 
қызметіне қайта тарту мақсатында «Zhas project» гранттық 
бағдарламасы іске асырылып жатыр. Жоба өмірлік маңызды 
дағдыларды дамытуға және қоғам өміріне қатысуға, жеке 
тұлға мен әлеуметтік институттар арасында сенім орнатуға, 
әлеуметтік жобалардың тұрақты экономикалық моделін құруға 
бағытталған. Әлеуметтік маңызы бар бизнесжобаларды 
оқыту мен іске асыру арқылы NEET санатындағы жастар оң 
және нәтижелі қызметке тартудың бірегей тәжірибесін алады, 
– деді Қайрат Қамбаров.

Грантты иеленгеннен кейінгі басты талап – жобаны 4 айда 
жүзеге асыру. Тәжірибесі толыспаған жастардың қанатқақты 
жобалары жемісті болу үшін әр өңірде қолдау орталығы 
жұмыс істейді. Орталыққа жүгінген жас кәсіпкер көкейіндегі 
әлеуметтік, экономикалық, құқықтық сауалдарына кәсіби 
мамандардан жауап, кеңес ала алады. 

Қызығушылық танытқандар жоба талаптарымен Азаматтық 
бастамаларды қолдау орталығының cisc.kz ресми сайты 
мен арнайы «Zhas project» парақшасында толық танысуына 
мүмкіндік бар. Ал үздік жобалар желі арқылы анықталып, 
қараша айында марапаттау рәсімі ұйымдастырылады.

«Zhas Project» жобасы аясында 18-35 жас 
аралығындағы 280 азаматқа 1 миллион теңге көлемінде 
грант беріледі. Қаржылай грантты жеңіп алу үшін 
үміткерлер өз аймағындағы әлеуметтік мәселені шешуге 
бағытталған жоба жоспарын ұсынуға міндетті. Өтінім 25 
наурыздан 24 сәуірге дейін қабылданады.

1 млн теңге 
грант беріледі

Бағдарламаға «Отбасы банк» салымшылары, оның 
ішінде тұрғын үй кезегінде тұрған азаматтар қатысады. 
Талаптарына келсек, үміткердің жинақ шоты ең кемі 18 
айлық болуы керек. Өтінім беру сәтінде депозиттегі жинақ 
сомасы 1 млн теңгеден кем болмауы тиіс. Бағдарламаға 
қатысушыда және оның отбасы мүшелерінде кейінгі 5 жыл 
ішінде жылжымайтын мүліктің болғанболмағаны қатаң 
тексеріледі. Ал АлматыАстана қалаларынан тұрғын үй 
алатын жағдайда сол қалаларда тұрақты тіркеуі болуы 
қажет. Жобаға 1863 жас аралығындағы кез келген азамат 
қатыса алады, дегенмен 35 жасқа дейінгі жұмыс істейтін 
жастарға басымдық беріледі. 

– Жыл сайын біз қаржыландыруға 150 млрд теңге 
бағыттаймыз. Бұл ақша «Отбасы банктің» өз қаражаты 
есебінен бөлінеді, сондайақ Қазақстан қаржы нарығынан 
да қарыз алып, қаражат тартуды жоспарлап отырмыз. 
«Отау» бағдарламасы 7 жылға есептелген. Осы кезеңде 
біз 50 мың азаматтың тұрғын үй мәселесін шешуге 
көмектесеміз, – дейді «Отбасы банк» АҚ басқарма 
төрағасы Ләззат Ибрагимова.

Өтінім беру уақыты аяқталғасын otbasybank.
kz сайтында қатысушылар тізімі автоматты түрде 
жасақталады. Оған ең көп ұпай жинағандар кіреді. 
«Ұпайлар қалай есептеледі?» деген сауалға келсек, 
салым бойынша сыйақы мөлшері үшін әрбір 1 000 теңгеге 
5 балл, салым мерзімі үшін салымның әрбір жылы үшін 5 
балл, тіркелген неке үшін 10 балл, балалардың болуы үшін 
санына қарамастан 50 балл болады.

Егер үміткерлердің ұпай саны бірдей болса, басымдық 
салым сомасы көбірек және жинақтау мерзімі ұзағырақ 
адамдарға беріледі. Іріктеуден өткен қатысушылар 40 
жұмыс күні ішінде несиелік өтінім бере алады. Банктен 
оң мақұлдау алған жағдайда несиелік өтінім 6 ай ішінде 
жарамды болады. Осы уақыт аралығында бағдарламаға 
қатысушы баспана тауып, несие алып, тұрғын үйді сатып 
алуы керек.

Несие мерзімі – 19 жыл. «Отау» бағдарламасын 
іске асырудың барынша ашықтығы үшін оның 
қатысушыларының тізімі (заем алушылардың келісімімен) 
«Отбасы банкінің» сайтында жарияланады. Әрбір адам 
өтінімдерді іріктеу және ұпайларды есептеу нәтижелерімен 
otbasybank.kz порталда танысу мүмкіндігіне ие.

Ерлан АНУАРҰЛЫ

Жаңа бағдарлама 
жұмысын бастайды

Елімізде наурыздан бастап жаңа 
ипотекалық бағдарлама басталады. Бұрын 
көпшілікке «9-20-25» деген атаумен таныс 
бағдарлама енді «Отау» атауымен жүзеге 
аспақ. Наурыздан 30 сәуірге дейін азаматтар 
Баспана маркет (otbasybank.kz) порталында 
бағдарламаға қатысуға өтінішін жолдай 
алады.

Бәрекелді!

«Копенгаген» бұған дейін де чемпиондар лигасында 
жыл сайын бой көрсететін мықты командаларға гол соққан. 
Сондықтан өз алаңында англиялық клуб қақпасына да кемі 
1 гол салатыны белгілі болды. Ал «Манчестер Ситиге» сырт 
алаңда алаң қожайындарын еркіне қойып, жауапты кездесуде 
жазасын беруге де болатын еді. Алайда ойын өрнегі басқа 
арнада өрбіді. 

Иә, ә дегеннен қонақтар шабуылды үдетті. Ойынның 
оныншы минутынан кейін даниялық клуб қорғаушылары 
сыр берді. Көп ұзамай К.Де Брюйнеге Ф.Фоден асырған доп 
Грабара күзеткен қақпада тулады. 

Допқа иелік етуде қонақтар айқын басымдықпен алға 
шыққанымен алаң қожайындары бұл голға алғашқы таймда
ақ жауап қайтарды. Ойынның 34 минутында былтыр 
«Копенгаген» құрамына келген Магнус Маттссон жалғыз өзі 
Эдерсоннан айласын асырды. 

Бірінші таймның қосымша уақытында алғашқы голдың 
авторы К.Де Брюйне әріптесі Б.Силваға нәтижелі пас асырған. 
Оны португалиялық легионер алаң қожайындарының 
қақпасында тулатып, командасын қайта алға шығарды. 

Екінші таймда жанкүйерлер «Копенгагеннен» тағы бір 
гол күтті. Алайда олардың бұл үміті ақталмады. Осылайша 
Магнус Маттссонның алғашқы таймдағы көзге түсуі алаң 
қожайындарының жауапты әрі жұбаныш голы болды.

Асылы англиялықтарға қарсыласы таразы басын 
теңестірсе де келесі айналымға өздерінің шығатыны белгілі 
болды. Бірақ қонақтар мұндай түсініктен ада екен, екінші 
таймда олар шабуылға қарқын қосты, дегеніне жетті де. Ойын 
соңында есеп ашуда өзінің қолтаңбасын қалдырған Ф.Фоден 
кездесуді түйіндеді. 

«Копенгаген» келесі айдың басында Англияға жолға 
шығады. Қарымта кездесудің де қалай өрбитіні екібастан 
белгілі. Бұл кездесуде алаң қожайындарының қонақтарды 
еркіне қоймасы анық. Себебі былтырғы чемпиондар 
лигасының жеңімпаздарына биыл да ақтық мәреде атой 
салуға мүмкіндік жоқ емес. 

Дәл осы күні «РБ Лейпциг» өз алаңында «Рел Мадридті» 
қабылдады. Германиялық клубтың ә дегеннен шабуылды 
үдететіндей реті бар, себебі қарсыласы қарымта кездесуде 
бәріне дайын екенін жақсы біледі. М.Росе шәкірттері ойын 
басталғаннан шабуылға ден қоюы да сондықтан. 

Ойынның екінші минутында Б.Шешко салған гол 
жанкүйерлердің көңілін бір серпілткен. Алайда олардың 
қуанышы ұзаққа созылмады. Бас төреші гол авторының 
ойыннан тыс қалғанын қапы жібермепті. 

Осылайша алғашқы таймда есеп ашылмай, қос команда 
тең тарқасты. Екінші тайм басталысымен Брахим Диас 
венгриялық қақпашыдан айласын асырды. Мұнан кейін алаң 
қожайындары таразы басын теңестіруге асықты. Қонақтар да 
есепті еселеуде қарап қалған жоқ. Десе де мұнан кейін кезек
кезек жасаған шабуылдың барлығы нәтижесіз аяқталды. 

«Сантьяго Бернабеу» стадионында өтетін қарымта 
кездесуде алаң қожайындары келесі кезеңнің жолдамасын 
алар, алайда қарсыласы оңай шағылатын жаңғақ емес, 
сондықтан Анчелотти бұл ойында негізгі құрамды толық 
шығаруға тырысады. Ал қонақтар бірінші болып есеп ашса, 
ойын өрнегі басқа арнада өрбуі бек мүмкін. 

Келесі күні де плейофф кезеңінің ойындары жалғасын 
тапты. Дәл осы күні «Лацио» өз алаңында тағы бір 
германиялық клубты тізе бүктірді. Алғашқы таймда бір
бірінің қақпасынан саңылау таппаған қос команда келесі 
таймды да сүреңсіз өткізді. Бас төреші 11 метрлік айып 
добын белгілемесе, есеп ашылмауы да мүмкін екен. Абырой 
болғанда айып добын Иммобиле сәтті орындады. 

Мұнан кейін қонақтар таразы басын теңестіруге асықпады. 
Себебі қарымта кездесу Мюнхендегі «Альянц Аренада» өтеді. 
Онда «Баварияның» келесі кезеңнің жолдамасын жұлып 
алатыны айтпаса да түсінікті. 

Францияда дәл осы кездесумен қатар тағы бір ойын өтіп 
жатты. Өз алаңында «Реал Сосьедадты» қабылдаған «ПСЖ» 
келесі кезеңнің жолдамасын бірінші кездесудеақ шешіп 
тастағандай. Ә дегеннен алаң қожайындары ойынды өз 
қолына алды. Шабуылды үдеткен франциялық клуб қонақтар 
қақпсына 2 гол соғып, жанкүйерлеріне жеңіс сыйлады. 

Бүгін түнде «Интер» өз алаңында «Атлетико Мадридті» 
қабылдайды. Келесі кезеңге кім өтетіні жұмбақ ойын осы, 
себебі екі команданың да ойын өрнегі бір, шабуылға аса 
қатты шыға бермейді, керісінше қорғаныс мығым. Ал «ПСВ» 
мен Баруссия Д» командаларының ішінде германиялық 
клубтың мүмкіндігі мол. Бірақ «ПСВ» бұған дейін де 
мұндай командалардың талайын жарыс жолынан ысырған. 
Сондықтан біржақты кесіп айтқан да дұрыс болмас. 

Ертең «Наполи» өз алаңында котолониялық клубты 
қабылдайды. Қазір «Барселона» мықты құрам жасап алды. 
Ал алаң қожайындары соңғы уақытта өз лигасында да 
сүреңсіз өнер көрсетуде. «Порту» да «Арсенал» үшін оңай 
қарсылас емес. Десе де англиялық клуб үшін бірінші ойынның 
сырт алаңда өтуі әлдеқайда тиімді болып тұр. 

Біздікі жай болжам ғана, негізі келесі кезеңге кім өтеді, оны 
уақыт көрсетеді. 

Кенжетай ҚАЙРАҚБАЕВ

Чемпиондар лигасы:
Келесі кезеңге кім өтеді?

Өткен аптаның сәрсенбіге қараған 
түні футболдан чемпиондар лигасының 
плей-офф кезеңі басталды. Даниялық 
«Копенгаген» өз алаңында «Манчестер 
Ситиді» қабылдаса, мадридтік «Реал» 
Лейпцигке жол тартты.

– Аудан әкімдігінің қолдауымен, 
демеушілердің көмегімен гір спорты 
үйірмесін талапқа сай етіп, қажетті 
құралдармен қамтамасыз еттік. 
Спортшылардың сайыстарға қатысуына 
жағдай жасадық. Гір тасын алақанда 
ойнататын Абдулхасан Сейтеновтің 
шәкірттері – наркескендіктер намысты 
қолдан бермей, еліміздің, облыстың, 
ауданның абыройын асқақтатуда, – 
дейді – «Наркескен» спорт клубының 
директоры Ғалымжан Ержанов.

Иә, «Наркескен» спорт клубындағы гір 
спортының үлкен жетістіктерге жетуінде 
үйірме жаттықтырушысы Абдулхасан 
Сейтеновтың еңбегі зор. Ол күнітүні 
шәкірттерін шыңдауда қажырлы еңбек 
етіп, бүгінде жемісін көріп отыр. Бағы 
мен бабы келіскен бапкердің шәкірттері 
өткен аптада Астана қаласында өткен 
ұзынайналым жаттығуынан ересектер 
мен жастар және жасөспірімдер 
арасындағы ҚР чемпионатына қатысты. 
Екі күнге жалғасқан жарыс нәтижесінде 
Қайсар Төлеген жастар арасында 78 келі 
салмақта ІІ орын, Нұрислам Орынбасар 
20062007 жылы туған жасөспірімдер 
арасында 73 келі салмақта І орын алды. 

 – 8 сыныпта оқитын кезім, бапкерім 
Абдул хасан Сейтеновпен ау дан ор
та    лы ғындағы алаңда өтіп жат қан 
спорт   тық сайыста таныстым. Со

дан бері гір спортымен айналысып 
келемін. Аптасына 3 рет спорт залға 
келіп дайындаламын. Тыңғылықты 
үздіксіз дайындықтың арқасында бап
керіммен бірге үлкен жетістіктерге 
жетіп жатырмын. Қазақстанды әлемге 
танытып, көк байрағымды әлем дода
ларында желбірету үшін қолымнан 
кел генше еңбек етемін. Қазіргі таңда 
Қорқыт ата атындағы Қызылорда уни
верситетінде дене шынықтыру пәні
нің мұғалімі мамандығы бойынша 
3 курс студентімін. Жарысқа 500ге 
жуық спортшы қатысты. Соның ішін
де Қостанай мен Шардараның спорт
шыларын өзіме мықты қарсылас болды 
деп айта аламын. Себебі алдыңғы 
жылғы жарыстарда да бір алаңда бақ 

сынап, бәсекелес болғанбыз. Бұл жолы 
Қостанайдан келген спортшыдан озып, 
өкінішке қарай Шардараның спорт
шысынан жеңіліп қалдым. Ендігі мақсат 
– келесі сайыстарда қарсыластарымның 
барлығынан оза шауып, Әлем чемпионы 
атану, – дейді Қайсар Төлегенұлы. 

Елімізде қол күрес спорты дамыған 
аймақтың бірі Шардара болса, гір 
спорты дамыған өңір Жалағаш болуы 
үшін қызмет ететінін жеткізген Қайсар 
болашақта бапкерінің жолын қууды 
көздейді. Бүгінге дейін екі рет қола, 
бір рет күміс жүлде иегері атанып, ҚР 
чемпионатында алтыннан алқа таққан 
Нұрислам Орынбасардың да ендігі 
мақсаты – Әлем чемпионы атану. 

– Дайындық барысында кезіккен 

қиыншылықтан шаршап, қажыған сәтте 
бапкерім Абдулхасан ағайдың айтқан 
ақылы мен жігерлендіретін сөздері ғана 
әрі қарай спортты жалғастыруға күш 
береді. Жарыстарда қол терлемес үшін 
жағатын ұнтақты жиі жоғалтып алып, 
қажетті заттарымызды ұмытып кетіп 
жатамыз. Сондай сәттерде бапкеріміз 
бәрін байыппен шешіп, бізге жеңіске жету 
жолында кездескен қиыншылықтарға 
мойымауды үйретеді. Мойынға таққан 
медальда қаншама еңбек пен төгілген 
тер бар, – дейді Нұрислам Нұрланұлы.

Аталған үйірменің ауыз толтырып 
айтатындай мақтан тұтар басқа 
шәкірттері де жетерлік. Себебі онда 
өз ісінің білікті маманы, нағыз шебер 
жаттықтырушы Абдулхасан Сейтенов 
чемпиондарды шыңдап шығарып, аудан 
спортының дамуына өзіндік үлесін қосып 
жүр. 

– Үйірмеге аудан, ауыл білім 
ошақтарынан аптасына 4 күн 60тан 
аса оқушы келеді. Жалпы бұл жарысқа 
бармас бұрын спортшылар ең алдымен 
Тереңөзекте өткен облыстық жарысқа 
қатысты. Бұл жарыс ұзынайналым 
деген жаттығудан өтті. Жасөспірім 
мен жастар жас ерекшеліктері мен 
салмақ дәрежелеріне қарай бөлінді. 
Жарыс нәтижесі бойынша 5 оқушы ҚР 
чемпионатына қатысуға жолдама алды. 
Өздеріңіз білетіндей, 2 спортшымыз 
жүлделі орындарды иеленді. Бірі жастар 
арасында өткен жарыста ІІ орын, ал 
екіншісі жасөспірімдер арасындағы 
жарыстан І орын алды. Жігіттердің 
еңбекқорлығы спортта талай сыналды. 
Олар спорт шеберіне үміткер атағын алу 
үшін де біраз тер төкті. Мәселен, Қайсар 
Төлеген спорт шебері болса, Нұрислам 
Орынбасар спорт шеберіне үміткер, – 
дейді «Наркескен» спорт клубындағы гір 
спорты үйірмесінің бапкері Абдулхасан 
Сейтенов.

Айта кетейік, үйірме қатысушылары 
жылда ауыл спортшылары бас қосатын 
«Алтын күз» спартакиадасынан соңғы 
3 жылда командалық есеп бойынша 
алғашқы үштіктен түспеген. 500ге жуық 
кіл мықтылар бас қосқан чемпионатта 
бапкерінің үмітін ақтаған спортшылар 
алдағы уақытта Қазақстан ұлттық 
құрамасына кіріп, ел абыройын Азия 
және Әлем чемпионатында қорғап, мем
лекет мерейін үстем етеді деп се неміз.

Ақтоты ЕРЖАНҚЫЗЫ

Наркескендіктер топ жарды
Гір спорты бойынша 

аудан құрама командасын 
дайындап, олардың 
спорттық деңгейін 
жақсарту үшін 2016 жылы 
аудандағы Наркескен 
спорт клубында арнайы 
үйірме ашылған болатын. 
Осы жұмыстар бүгінде 
өз жемісін беріп, аталған 
спорт түрі дамып, онымен 
айналысқысы келетін 
жастар қатары артты. Қай 
спорт түрінен жарысқа 
барса да қоржындары 
бос қайтпайтын 
«наркескендіктер» биыл 
да жыл басын жақсы 
жаңалықпен бастады.

Бүгінде мұндағы дзюдо үйірмесіне 
200ге жуық бала келеді. Сайыпқыран 
спортшының артында тынымсыз еңбек 
ететін білікті бапкерлер тұратыны 
хақ. Аудан абыройын арқалап, 
дүбірлі додаларда топ жарып жүрген 
спортшыларды дзюдо күресіне баулып, 
чемпиондар тәрбиелеп шығаруда 
қажырлы еңбек ететін жалағаштық 
бапкерлердің есімі көпке таныс, 
жастарға үлгі. Олар – Өмірбек Кәлменов, 
Жайдар Есенов, Олжас Талапбекұлы 
мен Шыңғысхан Әбілхасенұлы. 

Мұндағы дзюдошылар бүгінде 
еліміздің үздіктер қатарында. Әрине 
ол – бапкерлер мен спортшылардың 
ортақ жеңісі мен тынымсыз еңбегі. 
Білікті бапкер Жайдар Есеновтың 
айтуынша, аптаның алты күнінде де 
4 ауысым бойынша жаттығу залы 
болашақ чемпиондардан босамайды. 
Әрине бұл, біріншіден, ауданда 
спорт саласының қарқынды дамып 
келе жатқанын көрсетсе, екіншіден, 
жастардың бос уақытын тиімді өткізуіне 

спорт мектебінің тигізіп жатқан септігі 
мол екенін де аңғартады.

Білікті де білекті бапкер бұл спорт 
түрін бала күнінен жанына серік етіп, 
бүгінде шәкірт тәрбиелеп, үлкен 
жетістіктерге жетуде. 

– Бұл салада еңбек етіп келе 
жатқаныма 20 жылға жуық уақыт 
болды. Шамашарқымша аудан 
спортының дамуына өзіндік үлесімді 
қосып келемін. Алдағы уақытта да 
болашақ чемпиондар шығару үшін бар 
күшжігерімді салып, қарымқабілетімді 
жұмсай бермекпін. Спорт мектебімізге 5 
жастан жоғары балалар келеді. Олардың 
спортқа деген қызығушылығын одан әрі 
шыңдау мақсатында ең бірінші оңай 
ойын түрлеріне аламыз. Одан кейін 
жас жеткіншектердің қарымқабілеті 
мен бейімділігіне қарай басқа спорт 
түрлеріне бейімдейміз. Яғни 1 пайыз 
талант пен 99 пайыз еткен еңбек ғана 
жеңіске жетуге мүмкіндік береді. Аудан 
спортының дамуына кішкене болса да 
үлес қосу – басты армандарымның бірі, 

– дейді Жайдар Есенов. 
Білікті бапкер – бүгінде дзюдо кү ре

сінен спорт шебері, жоғары санаттағы 
жаттықтырушы. Күндізтүні тыным 
таппай еткен еңбегінің бүгінде жемісін 
көруде. Ол дзюдо күресінен бөлек 
самбо мен қазақ күресінен де Азия, 
әлем чемпиондарын шыңдап шығарған. 
Шәкірттерінің барлығы дерлік әлі 
де спорттан қол үзбеген. Қазір олар 
түрлі додаларда топ жарып, үлкен 
жарыстарда жауырыны жерге тимей, 
қарсылас шақ келтірмеуде. 

Шәкірттерінің жеңісіне қарап мар 
қаятын Жайдар ағамыз бүгінгі жет кін
шектерінің ағаларының жолын жал
ғап, жеңіс тұғырынан көрініп жүр генін 
қуанышпен жеткізді.  

Еліміздің түкпіртүкпірінен жиналған 
мықты спортшылар Атырау облысы 
Құлсары қаласында жасөспірімдер 
арасында «KULSARY JUDO OPEN CUP 
– 2024» республикалық турнирінде 
жүздесті. Аудан абыройын арқалап 
барған 20 спортшының 8і жүлдемен 
оралды.  

20082009 жылы туған жасөс
пірімдер арасында 38 келі салмақта 
Ақәділ Батыржанұлы мен 73 келі 
салмақта Ермұрат Жанғабыл қарсылас 
шақ келтірмеген. Ал 42 келі салмақта 
Ернияз Шөмен ІІ орын алса, Заңғар  
Сырмағанбет пен 60 келі салмақта 
Алинұр Сәрсенбай үздік үштікті 

түйіндеген. Мұнан бөлек 20112012 
жылы туған жасөспірімдер арасында 
35 келі салмақта Бақдәулет Болатбек 
ІІ орын алып, Нұрбек Сәттар ІІІ орынға 
тұрақтаған. Сондайақ 201320114 жы
лы туған жасөспірімдер арасында 35 
келі салмақта Нұрдаулет Садық ІІ орын 
иеленді. 

Тәлімгерлік көзге көрінбейтін жұ
мыс болғанымен, спортшыны жеңіске 
жетелейтін жаттықтырушы екені бел
гілі. Білек пен білікті бір арнаға то
ғыстырып, балалардың ертеңіне сенім 
ар тқан Жайдар Есенов – шәкірттерін 
шы нықтырып, жеңіске жетелеуден жа
лық пай тын маман.

Үйірмедегі 15ке жуық оқушы ҚР 
спорт шеберіне үміткер атағын алған. 
Былтыр жылды жоғары жетістікпен 
қорытындылаған жас спортшылар 
биыл да оң нәтижемен бастап отыр. 
Жаттықтырушының айтуынша, биыл 
оларды дүбірлі додалар күтіп тұр. 

«Таласқа түссе жан мен ту, жан емес 
маған керегі, көк тудың желбірегені» 
деп елі үшін жанын беретін аудан 
спортшыларының әлі де бағындырар 
белесі биік деп білеміз. 

Ақтоты БҮРКІТБАЙ

Жалағаштықтар жеңіс тұғырында
Өткен апта жалағаштық жастар үшін жеңісті күндерге 

толы болды. Сөзімізге Атырау облысы Құлсары 
қаласында жасөспірімдер арасында өткен республикалық 
турнирде жас палуандарымыз дзюдо күресінен жүлдемен 
оралуы дәлел. Аудандағы №13 олимпиадалық резервтің 
мамандандырылған балалар мен жасөспірімдер спорт 
мектебі талай чемпионды тәрбиелеген қара шаңырақ екені 
даусыз. Жеңімпаздарымыз да – осы мектептің түлегі

Жүсіпбек Аймауытұлының балаларға 
арналған шығармалары да ерекше. 
Бұлар туралы да Серік Қирабаев: 
«Жүсіпбек көп шығармасын жаңа, 
жас ұрпаққа арнады. Соларды жаңа 
рухта, күрескерлікке, адамгершілікке 
тәрбиелейтін кітаптар жазды. Оның 
балаларға арнап жазған «Жаман 
тымақ», «Шал мен кемпір», «Көк өгіз», 
«Үш қыз» сияқты ертегілері бар. Олар 
суретті кітапша үлгісінде жазылған», – 
деген екен.

Бала оқытушыларға арнап «Тәрбиеге 
жетекші», «Комплексті оқыту жолдары» 
секілді еңбектер жазған жазушының 
балалар тақырыбына қалам тербеуі – 
заңды. Ал «Қазақстан жазушылары» 
анықтамалығында (Алматы – «Анарыс» 
баспасы, 2009 жыл) Жүсіпбектің 
балаларға арналған шығармалары 
туралы: «Ең маңыздысы, бұл еңбектер 
бүгін де руханитәлімдік қырларымен 
мәнді», – делінген.

Біз бұл шағын жазбамызда Жүсіпбек 
Аймауытұлының «Жаман тымақ» кітабы 
туралы сөз қозғамақпыз. 48 беттік 
кітап 1992 жылы «Балауса» (Алматы) 
баспасынан шыққан. Онда жазушының 
1929 жылы жарық көрген «Жаңа ауыл», 
«Көк өгіз», «Жаман тымақ» секілді жеке 
кітаптарына енген, мерзімді баспасөз 
беттерінде жарық көрген, балаларға 
арналған туындылары жинақталған. 
Шығармалар адалдық, әдептілік, бірлік, 
елдік пен ерлік салттарын жырлап, 
табиғат суреттерін арқау еткен.

Кітаптың құрастырушысы – филоло
гия ғылымдарының докторы Рахымжан 
Тұрысбек: «...жинаққа енген өлеңдер өмір 
өрнектерін қазқалпында көрсетуімен 
дараланса, шағын жұмбақ пен әңгіме, 
ертегілердің табиғаты мен мазмұнынан 
күнделікті тұрмыстағы әртүрлі көрініс, 
оқиғалар айқын аңғары лады», деп 
жазады. Ең бастысы, жазу шының бұл 
шығармалары руханитәлімдік мәнін 
жоғалт паған.

«Оқу, білім – жанған шырақ ойласаң,
Үйренерсің, іздеп көрсең, қалмасаң.
Қу өнерді, бу беліңді, жігер сал,
Пайда аларсың, қаужанарсың, той

ма саң», деп оқубілімге шақыратын 
Жү сіпбектің балаларға бағытталған 
шығармалары ағартушылықты көздейді. 
Кітаптың бірінші бетінде басылған 
бұл өлеңдегі белді буып, өнерді қуу 
жігер салуды қажет ететінін екінің 
бірі ұғына бермейді. Білім алуды 
«Сабақтан қалмау, сөмке тасу, қоңырау 
соғылғанын күту» деп қана ұғып келген 
мен секілді «оқымыстылар» әлі «пайда 
алмағанымызды» кеш біліп, бармақ 
тістеп жатырмыз.

Кітаптағы әр өлең, әр жұмбақ, әр 
ертегінің айтар ойы, сілтер бағыты 
анық. Оның барлығын сезу, тану 
жауапкершілігін оқырманның еншісіне 
қалдырып, өзіме ерекше ұнаған екі 
әңгімеге тоқталғым келеді.

Әуелгі әңгіме «Жаңа талап» деп 
аталады. Әңгіме «Жаңбыр сіркіреп 
тұр. Шегебай етікші баласы Мұқанды 
мектепке жаздырайын деп, Дәндебай 
ауылындағы мұғалімге алып жүрді» деп 
басталады. Мұқан – 10 жасқа толып 
қалған, еркелеу, «етігін босқа тоздырып 
жүрген» бала.

Содан әке мен бала мектепке 
келеді. Әңгіме кіріспесіндегі алғашқы 
жетекші ой – «Мектеп дегені терезелері 
үлкен, өзі де биіктеу, үлкен тамүй екен. 
Маңдайындағы тақтайда жазуы бар екен. 
Не жазу екенін Мұқан таныған жоқ» деген 

сөйлемдер.
Жазушы білім ордасын сипаттағанда 

«Терезелері үлкен», «Биіктеу» деген 
сөздерді қолданады. Мұның астарында 
білімғылымның да қандай биік, қандай 
үлкен екенін аңғарту жатқан секілді. 
Үлкен терезеден жарық мол түседі. 
Білім – жарық. Терезе – зейін. Оқушы 
қаншалықты зейінді болса, қаншалықты 
ықыласты болса, соншалықты мол білім 
алады.

Ал Мұқанның жазуды танымауы – 
білімсіздіктің көрінісі. Бұл жерде сауаты 
жоқ Мұқан ғана емес. Жиынтық бейне 
екені де белгілі.

Мұқан мен әкесі мектепке кіргенде 
мұғалім кітаптарды «шкафқа» жинас
тырып тұр екен. Ол әкесінің айтуымен 
баланың атыжөнін, жасын, әкешешесі 
не кәсіп қылатынын жазып алады.

Осы сәтте білімсіздікпен қоса «жас
қаншақтық» көрініс береді. Себебі Мұқан 
«өзінен бірдеңе сұрап қала ма деп, 
қыпылдап барады». Одан кейін әкесі 
шығып кеткенде, мұғалім шәкіртті сөзге 
тарта бастайды. «...Мұқан қорқып кетті». 
Әкесінің соңынан тұра жүгірейін деп 
ойлады. Міне, осы жерде «қорқақтық» 
көрінді.

Одан кейін Мұқан «жігерсіздігін» 
танытты. Мұғалім «оқу оқығың келе ме?» 
деп сұрағанда, «өзі төмен қарап тұрған 
Мұқанның мойны одан бетер тоқырып 
кетті. Қысылып түк айта алмады».

Бұл тұста сауатсыз Мұқанның мінезі 
толық ашылады. Білімі жоқ шәкірттің 
бейнесі көз алдыңызға келеді.

Осы кезде мұғалім шәкіртті баурап 
алуға талпыныс жасайды. Ол әрекеті – 
баланы жұмысқа араластыру. Мұқанды 
кітап жинауға «болыстырады». Шәкірт 
мұғалім нұсқаған кітаптарды алып беріп 
тұрады. Сонда да еш сөйлемейді. Қойған 
сауалға үндемей немесе бас шайқап 
қана жауап беріп тұрады.

Бір мезетте мұғалім Мұқанның «тілін 
шығарды»:

«... – балғамен шеге қағуды білетін 
шығарсың?..

– Білем, – деді Мұқан дауысын зор 
шығарып.

– Е, тағы не білесің?
– Тарамыс тоқпақтауды білем.
– Жақсы...»
Мұғалім баланың неге қызығатынын 

біліп алды. «...Уа, жігіт екенсің! Сен 
әлі оқуды да жақсы оқырсың...», деп 
Мұқанға сенім бере сөйлейді.

Мұғалім есептен қорқатын Мұқанға 
есептің қандай болатынын да нақты 
көрсетіп береді.

Ал әңгіменің шарықтау шегі мына бір 
диалогте тұрған секілді:

Мұғалім есептің мысалын көрсет
кеннен кейін,

«... – Жазу ше? – деп сұрады Мұқан.
– Жазудың несі бар? Оны да 

үйренесің.
– Менің бармағым келмейді ғой.
– Кәне, сенің бармағың басқа ма? 

Көрсетші.
Мұқан бармағын тарбитып көрсетті. 

Мұғалім қалжыңдап, бармақтарын сана
ды: Біреу, екеу, үшеу, төртеу, бесеу... Бес 
бармақ, осы аз ба саған?

Мұқан жымиды.
– Бесеу болғанмен жаман ғой, мұндай 

бармақпен кісі жаза ала ма?
– Әбден жаза алады. Осы бармақ

тармен біз, пышақ ұстай білесің ғой?
– Пышақты ұстаймын.
– Қасықты ше?
– Оны да білемін.

– Ендеше, қарындашты да сөйтіп 
ұстап үйренесің...».

Диалогтің осы тұсына келгенде мен 
де Мұқан секілді еріксіз жымидым. Бала 
кезімде күрек ұстап, қора тазалауға 
ерінген кезде, әкем: «Нан жеу білесің бе? 
Білесің! Жұмыс істей де білуің керек!», 
дейтін. Сол сөзді естігенде өзөзімнен 
намыстанып, тырысыптырмысып кете
тінмін.

Мұғалімнің сөзінен кейін Мұқанда 
сенімділік оянады.

Одан кейін мұғалім оқуды «кітаптағы 
суреттерге қарап үйренесің» деп оның 
қолына кітап береді.

«...Мұқан кітапты ақтарып қарай 
бастады...

– Оһо! Сырғанақ! – деп дауыстап 
жіберді Мұқан.

Мұғалім қасына келіп: Сен төбе 
басынан сырғанақ теуіп пе едің? – деп 
сұрады.

– Тепкем.
– Немен тептің?
Тағы әлгіндей әңгімелесіп кетті. Енді 

манағыдай емес. Мұқан мұғалімнен 
ұялуын қойып, сұрағына жауап беріп, өзі 
де көргенбілгендерін айтып жіберді...».

Әңгіменің басында шәкірттің аты 
«Мұқан» болатын, ал соңында «Мұқан
тай» болады. Шәкірттің есімі ғана емес, 
оқуға деген көзқарасы, өзөзіне деген ойы 
өзгерді. Мұқантай жайраңдай бастайды. 
Дүйсенбі күні оқу басталады. Сол күні 
сабаққа келетін болады.

«...Үйлеріне қайтып келе жатқанда 
Мұқан:

– Дүйсенбі тез болса екен – деді.
– Қорықпайсың ба?
– Несіне қорқам? Жазуды да, оқуды да 

үйренем – деп, үйіне жеткенше (кітаптан) 
көрген суреттерін сөз қып барды».

Әңгіме осылай аяқталады. Бұдан 
шығатын қорытынды: білім болса, жас
қан шақтық та, қорқақтық та жойылады. 
Жігер пайда болады. Жүсіпбек Ай мауы
тұлы диалогке құрылған осы әңгімесі 
арқылы оқушының бойындағы шәкірттік 
сезімді оята түседі. Білім алуға деген 
құш тарлығын ширатады.

Бұл әңгімеде айтылатын Дәндебай 
ауылы – жазушының туған жері. Дән
дебай – Жүсіпбектің атасы.

Дәндебай ауылы Баянауыл 
ауданы, қазіргі Жүсіпбек Аймауытұлы 
ауылынан он екі шақырымдай 
қашықтықтағы Қараның адыры деген 
жерде. Дәндебай ауылы қолөнершілікті 
аса жоғары деңгейде дамытқан. Сол 
кезеңдерде «Дәндебай көрпелері», 
«Дәндебай сырмағы», «Дәндебай 
тымағы» деген сөздер көп айтылған 
екен. Бұл әңгімелерді мен баянауылдық 
өлкетанушы Рамазан Нұрғалиевтен 
естіген едім. «Жаңа талап» әңгімесінде 
де Мұқанның әкесі Шегебайдың етікші 
болуы тегіннентегін емес. Және сол 
Шегебай ұлын мұғалімге беріп тұрып: «...
заман оқығандікі болды ғой», – деуі сол 

заман адамының, сол ауыл кісісінің білім 
алуға деген көзқарасының оң екендігін 
танытады.

Осы ретте оқырманға азкем 
ақпарат болсын, Жүсіпбек Аймауытұлы 
1921 жылы Семей губерниясында оқу 
бөлімінің меңгерушісі болып тұрғанда 
Баянауылдағы жас өрендердің білім 
алуына ерекше назар аударған екен. 
Жүсіпбектің бастамасымен Қызылтау 
өңірінің ауқатты адамдары аштыққа 
ұшыраған, атаанасынан айырылған 
жетім балаларды жинай бастайды. Осы 
кезеңде олар Қызылтауда «Мәдени 
кіндік» деп аталатын білім ошағын 
ашуды қолға алады. «Мәдени кіндікте» 
шаруашылық ғимараттары, қыздар мен 
ер балалардың бөлек жатақханалары, 
асхана, бірнеше қойма, жертөле қойма, 
«қызыл отау», дәрігерлік пункт, әкімшілік 
ғимарат және атқора салынады. Бұл – 
қазақ ағарту саласындағы үлкен іс, зор 
еңбек. Қазір «Мәдени кіндіктің» тек орны 
ғана қалған. Бұл енді бөлек тақырып. 
Былтыр «Egemen Qazaqstan» газетінің 
Павлодар облысындағы меншікті тілшісі 
Мұрат Қапанұлы «Жүсіпбектің «Мәдени 
кіндігі» атты мақала жазып, жариялады. 
Онда да «Мәдени кіндікке» қатысты көп 
мәселе көтерілді...

«Жаман тымақ» кітабына қайта 
оралайын. Мен сөз еткелі отырған 
екінші әңгіме – «Ит пен бала». Әңгімеде 
бала мен иті – Жолдыаяқтың бірбірін 
өлiмнен құтқарғаны, соны өмiрi естерiнен 
шығармағаны және олардың талай 
жыл бірге жасасқаны айтылады. Шағын 
ғана мысал әңгімеден достық қасиеттің 
қаншалықты ғұмырлы, қаншалықты 
құнды екенін тағы бір мәрте ұқтым. 
Дегенмен әңгіме достыққа адал болуға 
ғана шақыра ма?! Меніңше, жоқ. Ішімдегі 
балаң ойым есіме Абайды түсіреді:

«...Өзіңе сен, өзіңді алып шығар, 
еңбегің мен ақылың екі жақтап». Осы 
балаң ой – өзім, «Көшкін суға кетіп бара 
жатқан шынжырдағы ит» – еңбегім мен 
ақылым екен, ой астарына үңілсем.

Егер өзіме жаным ашымаса, өзіме 
адал болмасам, сол екеуін тасқынға 
ағызып жібереді екем. Өмір тасқынына. 
Еңбегімді еселеп, ақылымды ширатып 
отырсам ғана, сол екеуі екі жақтап мені 
алып шығады. Қандай сыннан болсын, 
қандай сынақтан болсын.

Иә, мен өзімді адал доспын деп 
ойлаймын. Менің Еркебұлан, Ернар, 
Жанболат достарым да мені «қолда да, 
жолда да» қалдырмайды.

Бірақ адамның ең жақын досы – өзі. 
Жауы да – өзі.

Жүсіпбек Аймауытұлының «Жаман 
ты мағынан» адам құнарына айналар 
нәр алдым. Сіздің балаңыз да, сіздің 
іші ңіздегі балаң ой да оқысын. Тоқысын 
көңілге.

Еламан ҚАБДІЛӘШІМ

Жүсіпбектің «Жаман тымағы»
Академик Серік Қирабаев «Сегіз қырлы, бір сырлы дарын» 

деп бағалаған Жүсіпбек Аймауытұлының өлең, әңгіме, мақала, 
фельетон, пьеса, повесть, романдарымен саналы оқырман 
таныс деп ойлаймыз. Жазушының жаңа шығармалары да 
табылып, әдебиетіміздің ортақ олжасына айналып жатыр.

Алаш қайраткерінің ірі тұлғасы Міржа қып 
Дулатов Ақтеңізде айдауда жүріп, А.Байтұр
сыновқа жазған хатында «Сендер, қайткенде 
де Мұхтарды сақтаңдар, бізді келешекте 
Мұхтар ғана қорғайды» десе, өзі де қапаста 
отырған А.Байтұрсынов 1931 жылы Алматы 
түрмесіндегі М.Әуезов пен Ә.Ермековке 
«Сендер әлі жассыңдар, біз сияқты саясатта 
аттарың шығып, әйгіленіп қалған жоқсыңдар, 
біз жаздық, жаңылдық деп қанша жалынсақ 
та олар бізге бәрібір сенбейді және түрмеден 
шығармайды, осы тұзақтың түскені түскен. 
Сендер қателіктеріңді мойындап, ашық хат 
жазыңдар, бәріміз бірдей өліп кетсек, ар
ма нымызды алдағы күнге кім апарады? 
Екіншіден, сендер ештеңе тындырған жоқ
сыңдар, халыққа бізді жексұрын көрсету үшін, 
қатесін мойындайтын адамды іздеп отыр. 
Бұл да күрестің бір түрі» деп хат жазған екен. 

Олар осылай бастарын бәйгеге тігіп, 
ұлтымыздың болашағы үшін Кеңестің қан
құйлы тоталитарлық жүйесіне қарсы күрестің 
алуан түрін пайдаланып, соңғы демі біткенше 
саяси ұстамдықтарын өзгертпей өткен. Сол 
арманда кеткен Алаш қайраткерлерінің ар
ман дары арада жетпіс жыл өткеннен кейін 
орындалып, олар елімен қайта қауышты. 
Қазақ тарихында қара таңба болып жазыл ған 
Сталиндік репрессия жылдарының зардап
тары туралы еліміз тәуелсіздік алғаннан кейін 
ғана білді. Қазақстанда 100 мыңнан астам 
адамның қуғынсүргінге ұшырағаны, олардың 
25 мыңнан астамы атылғаны белгілі. Ал 

олардың туыстары, аналары мен әйелдері, 
балаларының жазалануы ХХ ғасырда дүние 
жүзіндегі өркениетті елдердің ешқайсында 
болмаған еді. 

Олар Ақмоладағы «Алжир» түрмесінде 
азап шекті. Еліміз егемендік алғаннан кейін 
Алаш қайраткерлерінің әйелдері азап 
шеккен түрмеде олардың аты жазыл ған ме
мо риалдық кешен ашылды. Ал Алаш қай
раткері, қуғынсүргін құрбаны болған  Ахмет 
Байтұрсыновтың әйелі Бадриса фа ның 
тағдыры қалай болған еді? Ахмет Байтұр
сыновтың өмір жолдары, саяси күрестегі, 
тағдыры, еліміз тәуелсіздік алғаннан кейін 
кең көлемде зерттеліп, халқымен қауы
шуда. Ахаңның атына республикалық әде
биет институты мен көшелердің аты бері
ліп, еңбектері жарық көруде. Ал Ахмет 
Бай тұрсыновтың сүйген жары Александра 
Ивановна туралы деректерді біле бермейміз.

Тарихи деректерге зер салсақ, көнекөз, 
кәріқұлақтардың айтуынша, Ахмет пен Бад
ри сафаның арасындағы сүйіспеншілік махаб
баты шынайы таза, сұлу да сәнді болған. 
Ахаңа айнымас адал жар болған Александра 
Ивановна Ахмет Байтұрсынов саяси күресте 
басынан өткізген тар жол тайғақ кешу кезінде 
қиын уақыттарын бірге өткізіп, бірбіріне сүйеу 
болған, бірге бөліскен. Жас мұғалім Ахмет 
Байтұрсынов Алакөлдегі жаңадан ашылған 
мектепке мұғалім болғанда «Аманқарағай» 
орман шаруашылығында орманшы болып 
жұмыс істейтін Александра Ивановнаның 

әкесінің үйінде пәтерде тұрады. Екі жас осы 
шақта танысып, соңы үлкен махаббатпен 
жал  ғасады. Ахаң қызмет бабымен Қос та най
да, Торғайда болған кездері Бадриса фа ның 
Ахаңа деген сүйіспеншілігі мен жүрегінің таза
лығын, ортасы мен достарына деген адал
ды ғын кешеге дейін замандастары айтып 
жүрген. 

Ахаң кейін Александра Иванованы «Бад
ри са фа» деп  атаған. Бадрисафа Ахмет түр
мелер мен айдауларда жүргенде өмір дің 
тезіне шыдап, қайратты адам болып қалып
тасады. Бадрисафаны НКВД бірнеше рет 
қыспаққа алып, небір құйтырқы әрекеттер 
жасағанда да ол бәріне төзіп шыдай білген. 
Ахметке деген сүйіспеншілігі мен махаббатын, 
жарына деген қасиетін жоғалтпаған.

Ахмет Архангельск облысының Соловец 
аралында айдауда жүргенде Бадрисафа 
асы рап алған қызы Шолпан екеуі Сібірге, 
Томск облысына жер аударылады. Сол жақ
та мерзімді уақытын өтеп оралады. 1934 
жылы Бадрисафа қызыл крест арқылы, 
М.Гор кийдің әйелі Е.Пешкова арқылы және 
сол кісінің қолдауымен Ахметті босатып ала
ды. Бірақ бұл бостандық Ахметке ұзаққа бар
маған. Ол қайта ұсталып атылғаннан кейін 
де Бадрисафаға іздеу жарияланған. Ол өзін 
жасыру мақсатында тұратын орындарын 
ауыс тырып, ел арасында жасырынып жүруге 
мәжбүр болған.

Оның замандасы Нұрзипа Әмірованың 
айтуынша, 1937 жылы Қостанайда жасыры

нып, осында Ұлы Отан соғысы жылдары өмір 
сүргенін айтады. Замандасының айтуынша, 
Бадрисафа денсаулығынан айырылып, жү
депжадаған. Қостанайдың өлкелік мұражай 
зерттеушілері Ахмет Байтұрсыновтың жесі рі 
Қостанай облысының Александровка село
сындағы ауруханада жатып қайтыс болды 
деген деректер тапқан. Ахметтің отбасын 
жақсы білетін Есімхан Тұрлыбеков шамамен 
1947 жылдың қараша айында Меңдіқара 
ауданының Қаскет қыстағында Александра 
деген орыс әйелінің келгенін, оны біздің жер
лесіміз Ахмет Байтұрсыновты жақсы білетін 
Қасым Тоғызақов ертіп жүргенін айтқан. 

Өткен ғасырдың 90 жылдарының со ңын
да академик Зұлхарнай Алдамжар А.Бай
тұрсынов өміріне зерттеу жұмыстарын 
жүргізіп, «Бадрисафа» деген экспедиция 
құ ра ды. Экспедиция мүшелері Алматы, 
Орын бор, Томск мұражайларынан деректер 
алуға қол жеткізеді. Осының негізінде 2009 
жылы Назира Жарымбетованың «Егемен 
Қа зақ станда», 2010 жылы «Костанайских 
Новостях» газетіне Людмила Фефелованың 
бірнеше мақалалары жарияланады. Сейдах
мет Қабылқанов «Ақкелін» деген пьеса 
жазып, Қостанайдағы орыс драма театрында 
«Нұр Отан» партиясының қолдауымен 
қойыл ды. Кейін Меңдіқара ауданының Қаскет 
ауылында Бадрисафа Байтұрсыноваға оның 
жерленген жеріне екі ескерткіш орнатты. 
Тақ таны орнату салтанаты республикалық 
телеарналардан берілді. Анамыздың кө

зін көрген кісілер естеліктер айтты. Осы 
ма қа ланы жазып отырып, халқымыздың 
басынан кешкен небір зұламат заманда елін, 
жерін қорғауда аттары аңызға айналған 
батырларымыз бен ерлеріміздің қастарында 
бір құстың екі қанатындай жерлерінің бол
ғанын, қиындық пен қуанышты бірге көр
генін еріксіз еске ала отырып, Алаштың алып 
азаматы А.Байтұрсыновтың жары Бадри
сафа анамыздың Ахаң мен бірге көргенін, 
оның шынайы махаббатының бүгінгі заман 
жастарына үлгі болатындай қадірқасиетін 
неге кең көлемде насихаттамасқа.

Көрермендердің сүйіспеншілігіне ие бол
ған «Ақ келін» спектаклі бір облыс көле мінде 
шектелмей, республикамыздың театрла рын
да, көршілес Орынбор, Орск, Томск қала ла
рында да қойылып жатса, кинофильм түсі
рілсе, нұр үстіне нұр болар еді.   

Рысбай  КӘРІМОВ,
Қазақстан Журналистер 

одағының мүшесі, 
Жалағаш ауданының 

құрметті азаматы

БАДРИСАФА АНАМЫЗДЫ БІЛЕМІЗ БЕ?
Алаш қайраткері, ұстаз, қазақ грамматикасының негізін қалаушы, ұлтымыздың тіл мәдениеті мен сөз байлығын, қолданысын арттыру  мақсатында 

қажырлы еңбек еткен, сол кездері бұратана  халықтың жастарына білім берудің алғашқы сатысын енгізуге күш салған Ахмет Байтұрсынов алаштың 
алып азаматы болып мәңгілік қазақ тарихында қалды. Қайран арманда кеткен алаштың қайраткерлері, өздері білім алып, саяси сахнаға шыққан 
патшалық Ресейдің дәуірінде емес, ұлт тәуелсіздігі мен бостандығы үшін күресте өздері орнатуға атсалысқан Кеңес үкіметінің тоталитарлық жүйесінің 
құрбаны болып, қуғын-сүргінмен өмірден өтті. 

Жалағаш кентінде санитарлық тазалық жұмыстары 
тұрақты түрде жүргізіліп келеді. Өңірдің өркендеуін, 
елді мекеннің мұнтаздай таза болуын ортақ абырой 
деп білетін аудандағы барлық мекеме ұжымы 
бөлінген аумақтарды, көшелерді, жол жиегіндегі 
арықтарды күлқоқыстан арылтып, тазалық 
жұмыстарының қарқын алуына өз үлесін қосты.

Санаулы күндерден соң көктем келіп, нағыз тіршіліктің 
қайнайтын кезеңі басталады. Сондықтан алдын ала 
жылғаларға, аяқсу келетін арықтарға және көше 
бойларына тазалық жұмыстарын жүргізудің маңызы зор.

Иә сөз басында айтқанымыздай, Жалағаш – 
біздің ортақ өлкеміз. Сондықтан оның көркейіп, 
гүлденуіне әрбір тұрғын бейжай қарамай, қоқыс
қалдықтарды кез келген жерге лақтырмай, таза ұстауға 
атсалысуы қажет. Өйткені өзіміз тұратын өлкенің 
көркеюі өз ауламызды таза ұстаудан басталады. 

Бүгінгідей тазалық шарасы арқылы тұрғындар қаймағы 
бұзылмас ынтымақ пен бірліктің ерен үлгісін көрсетіп келеді. 
Осындай бірлікпен іске асқан шаралар тұрғындардың 
табиғатқа деген жақсы қарымқатынасын қалыптастыруға 
және көшелердегі тазалықты сақтау, экологиялық 
мәдениетті қалыптастыру мәселелеріне қоғам назарын 
аудартуға, санитарлық жағдайын жақсартуға негіз болмақ.

«ЖЖ» ақпарат

Аудан тазалығы – баршамызға ортақ 
абырой, ортақ іс, біздің қоршаған ортаға, 
өзіміз тұратын өлкеге деген құрметіміздің 
айнасы. Тазалықтың артында мәдениет 
жатқанын ескерсек, келген мейман біз өмір 
сүретін өңірдің көркіне қарап сынап немесе 
сүйсініп кетерін де санаға түйген абзал. Бұл 
тұста нардың жүгі тек мамандарға ғана емес, 
барлығымызға түседі.

тазалық 
бәрінен маңызды

Қауіпсіздік қаперде болсын
Ауданда өрт болмас үшін әрбір адам өрт қауіпсіздігі 

ережелерін сақтай білгені жөн. Осы орайда, аудандық 
Төтенше жағдайлар бөлімі жатақханада өрт қауіпсіздігін 
қатаң сақтауға шақырады. Мәселен, қыздырғыш пештерді 
тексеріп, жарамсыз болса жөндеуден өткізіп, түтін шығатын 
моржаларды тазартып отырған жөн. Сондайақ пәтерлер 
мен балкондар да тез тұтанатын, жанғыш сұйықтықтарды, 
жарылғыш заттарды, газ баллондарын сақтамау қажет екенін 
де ескертеміз. 

Мұнан бөлек газ плиталарын от жағатын бөлмелерден 
бөлек ұстау үшін арнайы жеке бөлме болғаны да жөн. Сонымен 
қатар, электр аспаптарын бір нүктеге қосуға жол бермеңіз, 
бұл электр желісінің шамадан тыс қуатына әкеп соқтырады. 
Ашық жану көзі бар заттар мен құрылғыларды қараусыз 
қалдырмау арқылы өрттің алдын алған жөн. Қандайда бір 
төтенше жағдай туындаған жағдайда 101 немесе 112 шұғыл 
қызмет телофонына қоңырау шалыңыз!

Аудандық төтенше 
жағдайлар бөлімі 

бас директордың міндетін атқарушы
Марат АРАлбАЕВ

Бір ауылдың түлеп ұшқан жастары едік,
Бір дәуірдің мөлдіреген аспаны едік.
Бәріміз де жазылмаған дастан едік.
Армандастар – құрдастар!

Жарыққа шыққанына 50 жылдан асса 
да бүгінгінің жас та ры жатқа айтатын 
әннің аты – «Армандастар». Құлын
тайдай тебісіп бірге өскен сыныптастар 
бастары қосыла қалса, осы әнді шырқай 
жөнеледі. Әуезді сазын көрнекті компо
зитор Әсет Бейсеуов шығарса, сөзін 
белгілі ақын Нұрсұлтан Әлімқұлов 
жазған. Екі талантты тұлғаның туын
дысы бүгінге дейін халық жадынан 
өшпегені, шығарманың тарихтың шаңы
на көмілмей, қанша уақыт өтсе де келер 
ұрпақ жадында жаңғыра беретінін 
көрсетеді. 

 Өнер өшпес мұра болса, ән – 
халықтың ажары. Өздеріңіз біле тін
дей, аймақ басшысы биылғы жылды 
«Руханият жылы» деп жариялаған 
болатын. Осы ретте рухани құнды
лық тарды жанына серік еткен «Арман
дастар» вокалдыаспапты ансамблінің 
1983 жылғы құрамы өткен аптаның 
соңында араға қаншама жыл салып 
Еңбек ауылында бас қосты. Өзіндік 
тарихы бар, сағынышқа толы сағым 

әндерін халыққа паш ету үшін келген 
өнер майталмандарының шығар ма шы
лық кешіне аудан әкімінің орын басары 
Ғани Сүлейменов бастаған бірқатар 
азаматтар мен аудан, ауыл тұрғындары 
қатысты. 

Саналы ғұмырын сахнаға арна
ған «Армандастар» ансамблін шы
ғар машылық кешімен құттықтаған 
аудан әкімінің орынбасары Ғани 
Кенже ғараұлы өнер деген қиын жолда 
уақытпен санаспай еңбек етіп жүрген 
ансамбль мүшелеріне ризашылығын 
білдіріп, аудан әкімі Ардақ Ибраимовтың 
құттықтауын табыс етті.

Сәл өткенге көз жүгіртіп, тарихқа 
үңілсек, 1967 жылдан бастау алған 
өнер толқыны 1978 жылы Ермекбай 
Шай махановтың басшылығымен «Ар
ман дастар» вокалдыаспаптар ан
самблі болып құрылған. Ансамбльге 
алғаш Болат Асанбаев жетекшілік 
жасаған. Алғашқыда жоқтан бар жасап, 
өздерінің ерекше өнерімен көпші ліктің 
көзайымына айнала бастаған шағын 
ғана топ, уақыт өте қатары қалың 
көрерменнің қолдауымен таны мал 
ансамбльге айналған. Олар үздік сіз 
ізденістің арқасында шығармашылық 
қоржынындағы әнде рімен гастрольдік 

сапарларға шығып, республикалық, 
облыстық, аудан дық деңгейдегі іс
шараларда өнер көрсеткен.

Ансамбль тек сахнада ән айтумен 
шектелмеген. Түрлі қоғамдық шараларға 
белсене қатысып, халыққа көмек қолын 
да соза білген. 

– Бірде осы ансамбльдің бұрынғы 
мүшесі Болыс ағайдан «Кезінде бізде 
ансамбль болған, соны кайта жаңғыртып, 
концерт бере аламыз ба?» деген ұсыныс 
түсті. Мен ұсынысын қабылдап, қажетті 
музыкалық аспаптарды алдырып, ан
сам бль мүшелерінің тарихын сұрас
тыра бастадым. Ансамбльде ауылдан 
ерте тұрмыс құрып кеткен әпкелеріміз 
бен жұмыс бабымен көшіп кеткен 
аға ла  рымыз өнер көрсеткен екен.
Барлығына жекежеке хабарласып, 
халықпен кездесу кешін жасасақ деген 
ұсынысымды білдірдім. Қуанақуана 
келіскен өнерпаз ағаәпкелеріммен 3 айға 
жуық дайындық жұмыстарын жүргізіп, 
үлкен кеш өткіздік. Жылдар жылжып, 
уақыт өткен сайын ансамбльдің құрамы 
өзгеріп отыруы заңдылық. Халықпен 
жүздесуге сонау Алматы, Шымкент, 
Байқоңыр, Қызылорда қалаларынан 
1983 жылы құрамда өнер көрсеткен 
ағаәпкелерім келді. «Армандастар» 

вокалдыаспапты ансамблімен, ауыл 
әкіміне және жастарға алғысымды білді
ремін. Өскелең ұрпақ санасын рухани 
құндылықтармен сусындататын игі ша
ра лар алдағы уақытта жалғасын таба 
бермек, – дейді Аққошқар ауылдық 
мә дениет үйінің басшысы Жомарт Та
лапұлы. 

– Бүгін ансамбльдің үлкен концертін 
көріп тамашаладық. Жастық шағымыз 
қайта келгендей күйде болдық. Жақсы 
әсермен қайтып барамын. Өнерпаздар 
музыкалық аспаптардың түртүрімен 
жанды дауыста бірнеше ән орындады. 
Осы шараның басықасында жүрген, 
жүйелі ұйымдастырған Жомарт Талап
ұлына рахмет,– дейді ауыл тұрғыны 
Рсалды Тулебаева 

Ансамбль мүшелерінің бір 
ерекшелігі, әрқайсысы әр түрлі саланың 
маманы. Оның ішінде басым бөлігі 
– еңбек адамы, яғни механизатор, 
күрішші, сушы, тіпті дәрігер де осы 
құрамда өнер көрсеткен. Жанына жақын 
мамандығымен қатар, тума таланттан 
да жырақтамаған олардың әндері киелі 
сахна төрінен, халықтың жүрегінен орын 
ала бермек.  

Ақтоты ЕРЖАНҚЫЗЫ

«Армандастар» Аққошқарда

Адам саудасына
жол жоқ

Қызылқұмнан жазыққа ілінген бетте 
орналасқан ескі қаланың жұрнағы жер
гі лікті халыққа жақын таныс. Заманның 
көзіндей көрінген қаланың құланды қалың 
қабырғалары қойнауына сыр бүгіп, жа
нына таяған жанды терең бір сырлы 
уақытқа жетелейді. Себебі, «Қожанияздың 
қамалынан» қалған сарқыншақ ел басынан 
өткен күннің куәсі, бүгінге жеткен дәлелі 
іспетті еді. 

Жалпы бекініс Жент қаласының сол
түс тік батысында, Майлыөзек өзенінің 
оң жағасында орын тепкен. Бүгінде ескі 
қорғанның аумағы 6 гектарды құрайды. 
Орталық бөлігінде ұзындығы 85 метр, ені 
90 метр болатын қам кесектен салынған 
қабырғаларының құландылары қалған. 
Қамал құрылымы өз дәуіріне сай соғысқа 
қолайлы әдіспен салынған. Мысалы, 
зерттеу нәтижесінде бекіністің дуал
қабырғаларында сыртқа қаратып оқ ататын 
арнайы тесіктері және қорғанның әскери 
күші 150200 атты сарбаздан тұрғаны 
анықталған. Ал осы кезге дейін жеткен 
корғанның биіктігі 2,53 метр де, қалыңдығы 
4 метрді құраған деседі. Бекіністің сыртқы 
іргелері де өзгеше. Олар дөңгелете 
салынып, шеті Майлыөзек арнасына барып 
тірелген. Қорғанда қала бегінің жайы, тұрғын 
үйлер, әскеришаруашылық нысандар мен 
азықтүлік, қаружарақ сақтайтын қоймалар 
орналасқан. Қамалдың оңтүстігінде дуалдан 
сыртқа қарай шығыңқы етіп салынған екі 
күзет мұнарасымен қорғалған қала қақпасы 
орналасқан. 

Бұл қамалдың тарихы да ерекше. 
ХІХ ғасырдың отызыншы жылдары Хиуа 
хандығы Сыр бойына әмірін жүргізу 
мақсатында осы маңнан әскери бекініс 
тұрғызуды жоспарлайды. Ойға алған 
іс орындалып, қорған құрылысы да 
аяқталады. Содан Қожанияз есімді Хиуа 
бегі қамалды жергілікті қазақтардан 
алымсалық алып отыратын орталыққа 
айналдырып, түрлі құйтырқы әрекетін 
жүзеге асырған. Мәселен, қорғанның 
алғашқы басқарушысы әрі әскербасы 
болған Қожаниязға жасауылдары сол 
маңдағы көрікті қызкеліншектерді тарту 
етіп, көңілінен шығуға тырысқан көрінеді. 
Мұндай бассыздыққа қарсы шығып, 
тойтарыс беруге көшкен қазақ ауылдары 
жау әскерінен зәбір көріп, жапа шеккен екен. 

Аталған қорған туралы орыс дерек
те рінде нақты көрсетілген. Соның бірін де 
қорған туралы мынадай мәлімет кел тірі
ліпті:

«...хивинцы продалжали собирать 
зякет с приверженных Иликею ордынцев и 
пользовались малейшим поводом грабить 
и притеснять их. В это время сборщиком 
зякета... был махрем ХоджаНиязбай, 
кото рый имел на Кувандарье крепость и 
войско... В крепости этой постоянно нахо
дится два орудия...». 

Көрсетілген жазба деректер меңзе
гендей, Хиуа бегі жергілікті қазақтарға зәбір 
көрсетіп, ауылдарды талқандап, қыз дарын 
тартып алып, малмүлкін та лантаражға 
салған. Елін қорғаған талай ба тырлар қан
қасап майдан жүргізіп, бірде жеңіп, бірде 
жеңіліс тауып отырған. Сондай шайқастың 
бірінде жау қолына түскен Сарман батырды 
Үбіс би Жанайұлының ажалдан арашалаған 
оқиғасы аңыз болып ел аузында қалған. 

Оқиғаның мәнмазмұны былай өрбиді. 
Бірде батыр әрі балуан Сарман сапарда 
жүргенде Хиуа бегі Қожанияздың салық 
жинаушы сарбаздары Сарман батырдың 
ауылын шауып, қорадағы малы мен 
ауылдағы бірнеше қызкеліншектерді 
зорлықпен атқа өңгеріп алып кетеді. 
Осылардың ішінде Сарман батырдың 
қарындасы да бар екен. Ауылда ағасының 
болмағанына өкінген ару көзінен жасы 
бұлап, кете барыпты. 

Кейін сапардан оралған Сарманға 
ауылдағы ағайындары алдынан шығып, 
болған оқиғаны баян етеді. Ашуға 
булыққан Сарман сол сәтінде атына мініп, 
сарбаздарымен бектің жасауылдарының 
ізіне түседі. Көп ұзамай Сарман батыр 

сарбаздарды бек қорғанына таяп қалған 
маңда қуып жетіп, оншақты жасауылды 
шоқпармен жайратады. Осылайша қарын
дасы мен тұтқындарды босатып, мал
мүліктерімен елге кері қайтыпты. Содан 
бек әскерінің аман қалған сарбаздары 
жараланған күйде қорғанға жетіп, болған 
жайды хабарлапты. 

Сарманның қылған әрекетіне кектен
ген Қожанияз қорғаннан алпыстай сар баз 
аттандырып, Сарманның ауылы на арнайы 
жібереді. Саны көп жау түн де  летіп батырдың 
ауылын қоршап, елді дүрліктіріп, ауыл 
адамдарын соққыға жығып, Сарманды қол
аяғын байлап бектің алдына алып келеді. 
Содан Сарман батырдың ауылдастары 
беделі жоғары Үбіс биге дереу хабар 
жіберіпті. Себебі Үбіс би қазақ арасында 
қамқор пейілі, ақылы асқан даналығымен 
қадірлі болса, Қожаниязға да беделі жүретін 
тұлға болған екен. Би жай күнде өгіз мінсе, 
тек ұзақ сапар мен жауға аттанғанда ғана 
есік пен төрдей жарақты ат тақымдапты. 
Кей деректерге қарағанда, болмысы қайсар 
тұлға қайыс белдігінен ұзындығы екі қарыс 
қысқа қылышы түспеген, қорамсағы үнемі 
жебеге толып жүретін, атқаны мүлт кетпеген 
мерген болған деседі. Содан болар Хиуа 
бегі Қожанияз үнемі Үбіс бимен санасып, 
бетіне келмепті. Тіпті Үбіс би Қожанияздың 
кейбір негізсіз салған салықтарын төлеуден 
де бас тартқан көрінеді.

Сарманның тұтқынға түскенінен 
хабардар болған Үбіс би ертесіне бес 
қаруын асынған сайдың тасындай сақа 
жігіттерді сайлап, бектің қорғанына 
беттейді. Қожанияз Үбіске: «Уа, Үбіс би, 
менің сол жағым әрқашан өзіңдікі» деп 
ордасына барғанда үнемі өзінің сол жағынан 

құрметпен орын береді екен. Бұл жолы 
сол үрдіспен құрмет көрсетіп, Үбіс биге 
сыйлы орынды нұсқапты. Үбіс би орынға 
жайғасып, алдына әкелген сусыннан ұрттап, 
келген шаруасын айта бастайды. Әңгіменің 
ауанын байқаған Қожанияз Сарманның 
жеті жасауылды өлтіргенін, сәйкесінше жаза 
да ауыр болатынын жеткізіп:

– Уа, Үбіс би, сен шариғат жолымен 
жүретін адамсың, Сарман мойынына жеті 
адамның қанын жүктеп отыр. Мұндай 
жағдайда ол тірі қалуға тиіс емес. Мұндай 
бұзықтардың жанын жаһаннамға жіберіп, 
тозақ отына күйдіру керек емес пе?! – дейді 
қуланып. 

Сонда Үбіс мысқылмен кеңккеңк күліп: 
– Ай, бек, сен өзіңнің мойыныңда қанша 

қазақтың қаны бар екенін, қанша қазақ 
қыздарының көз жасы бар екенін есептедің 
бе? Оның үстіне сен Сарманды өлтіргеніңмен 
оның жаны тозаққа бармайды, бейішке 
барады. Себебі, ол қарындасы, бауырлары 
үшін басын оққа байлады, – депті.

Сөз барысында Үбіс би сұрланып, 
қындағы қысқа қылыштың бәйенегін ағытып, 
сабын оң қолымен сығымдап ұстап отырған 
көрінеді. Бұл жайды бектің өзі де, нөкерлері 
де байқапты. Сол сәтте жапсарлас отырған 
бек қарсы жауап қайтарса Үбіс бидің 
қанжары қақ жүректен қадаларын сезіп, 
біраз үнсіз отырады. Сәлден соң қайта сөз 
алып, былай дейді: 

– Уа, Үбіс би, Сарманның жазасы 
ауырына ауыр, дегенмен ордаға бүгін өзің 
келіп отырсың. Саған деген құрметім деп біл, 
бір жолға Сарманның жанын қидым. Бірақ 
бұл екінші мәрте қайталанатын болса, саған 
да мұндай құрмет екінші рет көрсетілмейді, 
– дейді. Артынша нөкерлеріне қаратып: 
«Бидің сыбағалы асын алып келіңдер» 
деп бұйырады. Міне, тарих бетінде қалған 
қамал қожасы мен Үбіс бидің оқиғасы 
аңызға айналып, ел жадында бүгінге дейін 
жаңғырыпты. 

Орыс әскерлері 1853 жылдың шілде
сінде Ақмешіт бекінісін басып алып, қоқан
дықтарды Түркістанға қарай ығыстырғаны 
мәлім. Осы орайда Қожанияз бектің 
теперішін көріп, ашынған Тоғанас батыр 
бастаған қалың қол Қожанияз қамалын 
талқандаған. Қазақ әскерлері тірі қалған 
жау сарбазын тұтқынға алып, мерейі 
тасыған. Ал қазаққа соншама зәбір көрсетіп, 
қан қақсатқан Қожанияз бекті тірідей 
қолға түсіріп, қазыққа отырғызып, азаптап 
өлтірген екен. Мінекей, қандай да болмасын 
қылған істің ақыры өз ақысын беретіні, әр 
әрекеттің қайтарымы болатынын тарихтың 
өзі осылай дәлелдеді емес пе?

А.БЕК,
Қазақстан Журналистер 

одағының мүшесі

Қорған қожасы Қожанияз Сыр өңірі – көне із бен 
тарихи белгі, ғасырлық 
ескерткіш пен дәуірлік 
мұраларға бай мекен. Мұндай 
құнды мұра аймақтың әр 
өңірінде, тіпті Жалағаш 
ауданы маңында да 
жетерлік. Еріксіз тарихқа 
сапар шектіретін орынның 
бірі – Қызылқұмдағы 
Аққыр ауылының солтүстік 
батысындағы «Қожанияздың 
қамалы». 

Қызылорда облысының полиция департаментінің 
ұйымдасқан қылмысқа қарсы күрес басқармасының 
аға жедел уәкілі Әзімбек Бейсенбекұлы адам 
саудасы аса ауыр қылмыс екенін тілге тиек етіп, оның 
алдын алуда тиісті жұмыстар қолға алынатынын 
жеткізді. Сондайақ ол Қазақстанда адам саудасына 
қарсы ісқимыл туралы заң жобасын таныстырды. 

Адамды құлдыққа жегу, еркінен тыс мәжбүрлеп 
ұстау, жұмыс істету, зат ретінде сату, жезөкшелік, яғни 
тән саудасы арқылы ақша табу деректері Қазақстанда 
және облысымызда да бар екені баяндалды. Адам 
саудасына қатысты қылмыстық жауапкершілік 
туралы, сонымен қатар азаматтардың құқықтық 
сауаттылығын арттыру қажеттігіне басымдық берілді. 

Жиынға Қызылорда облысының бақылау бас
қар масы еңбек қауіпсіздігін бақылау бөлімінің ма
маны Абзал Жарқынұлы және  «Шағын кәсіпкерлік 
әйелдер қоғамы» қоғамдық бірлестігінің өкілі Жәнібек 
Тоқсанбайұлы, сондайақ аудандық прокуратураның 
прокуроры Әділжан Ғалымжанұлы мен аудан әкімдігіне 
қарасты дербес бөлімдер, мекеме басшылары, жеке 
кәсіпкерлер, шаруа қожалық басшылары, мектеп 
директорлары және аудан тұрғындары қатысты. 

Бүгінде әлемнің әлеуетті елдері адам ағзасын 
сатудан бастап, мәжбүрлеп еңбекке жегуге дейінгі 
қылмыспен күресті басты бағдар етіп алған. Былтыр 
республикалық «Стоп трафик» жедел алдын алу 
ісшарасы өткен. Нәтижесінде 39 дерек әшкере 
болды. Оның ішінде бесеуі адам ағзасын сатуға 
байланысты. Ішкі істер министрлігі «бүйрек сатуды 
ұйымдастырған» қылмыстық топты құрықтаған. 
Нәтижесінде 23 адам ұсталып, үшеуі қамауға алынған. 

Сондайақ еңбекті қанау мақсатымен адамды 
заң сыз бас бостандығынан айырудың 3 фактісі 
анықталған. Адам саудасына қатысты 7 қылмыс 
тір  келді. Оның ішінде бесеуі кәмелет жасына 
тол  мағандарды саудалаған. Жезөкшелікке 
итер    ме леудің 4 фактісі белгілі болды. Оның 
ішін    де үшеуі – кәмелет жасқа толмаған. 

Қылмысқа баратындар да осал емес. Олай 
дей тініміз олар көбіне психикалық ауытқуы бар 
адамдарды құлдыққа салатын көрінеді. Со ны мен 
қатар жас қыздарды тән саудасына мәж  бүрлейді. 
Адам саудасына қатысты кең тараған түрі де осы 
жезөкшелік екен. Былтыр елде притон ұйымдас тырып, 
жеңгетай лық пен айналысудың 24 дерегі тіркеліпті. 

Бұдан бөлек шетелде жұмыс істеуді көздеп, 
шекара асқан отандастарымз да аз емес. Соның 
кейбірі  құрыққа түсіп, құлдыққа, жезөкшелікке 
жегілген. Қазақстан азаматтары БАӘ, Қатар, 
Индонезия, Бахрейн, Түркия, Оңтүстік Корея елдеріне 
тірі тауар болып кетсе, біздің елге Қырғызстан мен 
Өзбекстаннан келіп, құлдыққа жегілгендер де көп екен.

Осы мәселеге қатысты Абзал Жарқынұлы 
баяндама жасап, Халықаралық Еңбек Ұйымының 
«Мәжбүрлі және міндетті еңбек туралы» № 29 
Конвенциясының тұжырымдамасына сәйкес келетін 
мәжбүрлі еңбекке сипаттама беріп, сол арқылы 
адам саудасының көптеген  түрі туындайтынын 
атап өтті. Жиында жалпы адам саудасына қарсы 
күрес бағытында халықаралық стандарттар мен 
үздік тәжірибелер талқыланды. Аудан тұрғындарына 
«Адам саудасының құрбаны болмас үшін не білу 
ке рек?» деген сауалға толық жауап берді. Сон
дайақ қатысушылар осы саладағы құқық бұ зу
шылықтарды анықтау және алдын алу бо йын
ша ақпараттық жұмысты, профилактикалық 
ісша  ра  ларды жалғастыру қажеттігін айтты.

Ақнұр АЛТЫНБЕК

АДАМ САУДАСЫ – БҮГІНДЕ 
ғАЛАМДЫҚ пРОБЛЕМАғА 
АЙНАЛғАН ҚЫЛМЫС ТҮРІ. ОЛ 
ДҮНиЕ ЖҮЗІ БОЙЫНША КІРІСІ 
ЖАғЫНАН ҮШІНШІ ОРЫНДА  ТҰР. 
СОНДЫҚТАН ӘЛЕМ ҚОғАМДЫ 
ШЫРМАғАН ҚЫЛМЫСТЫң ОСЫ 
ТҮРІМЕН БІРЛЕСКЕН ТҮРДЕ КҮРЕСІп 
КЕЛЕДІ. ӨТКЕН АпТА СОңЫНДА 
АУДАНДА ДА АДАМДАРДЫ 
ЗАңСЫЗ ӘКЕТУГЕ, БАЛАЛАР 
ЕңБЕГІН ЗАңСЫЗ пАЙДАЛАНУғА 
ҚАРСЫ КҮРЕС ЖҰМЫСТАРЫ МЕН 
МӘЖБҮРЛІ ЕңБЕККЕ ҚАРСЫ ІС-
ҚиМЫЛ БОЙЫНША ТҰРғЫНДАРғА 
ТҮСІНДІРМЕ ЖҰМЫСТАРЫ 
ЖҮРГІЗІЛІп, КЕЗДЕСУ ӨТТІ. ЖиЫНДА 
АДАМДАРДЫ САТУ, пАЙДАЛАНУ,  
БАҚ-ТАғЫ ЖАРНАМАЛАРғА 
ҚАТЫСТЫ МӘСЕЛЕЛЕР АЙТЫЛДЫ.

Мәселе


